
«Իրավական ակտերի մասին» Հայաստանի Հանրապետության օրենքի 14-րդ հոդվածի, ինչպես նաև Արժույթի միջազգային հիմնադրամի պայմանագրի 3-րդ հոդվածի համաձայն` Հայաստանի Հանրապետության կառավարությունը որոշում է.

Համաձայնություն տալ Արժույթի միջազգային հիմնադրամի կառավարիչների խորհրդի կողմից 2010 թվականի դեկտեմբերի 15-ին ընդունված «Քվոտաների 14-րդ ընդհանուր վերանայման և Գործադիր խորհրդի բարեփոխման փոփոխությունների վերաբերյալ» թիվ 66-2 որոշման 1-ին կետով Հայաստանի Հանրապետության համար առաջարկված քվոտային:
ՀՀ ՎԱՐՉԱՊԵՏ                                                                        Տ.ՍԱՐԳՍՅԱՆ

Տ Ե Ղ Ե Կ Ա Ն Ք – Հ Ի Մ Ն Ա Վ Ո Ր ՈՒ Մ
«Արժույթի միջազգային հիմնադրամի կառավարիչների խորհրդի կողմից ընդունված քվոտաների 14-րդ վերանայման հիմքով Հայաստանի Հանրապետության քվոտայի աճի վերաբերյալ Հայաստանի Հանրապետության անունից համաձայնություն տալու մասին» ՀՀ կառավարության որոշման նախագծի վերաբերյալ

Ընթացիկ իրավիճակը և առկա խնդիրները
Արժույթի միջազգային հիմնադրամի (այսուհետ` ԱՄՀ) կառավարիչների խորհրդի կողմից 2010թ. դեկտեմբերի 15-ին ընդունվել է «Քվոտաների 14-րդ ընդհանուր վերանայման և Գործադիր խորհրդի բարեփոխման փոփոխությունների վերաբերյալ» թիվ 66-2 որոշումը: Նշված որոշմամբ ամփոփվեց քվոտաների 14-րդ ընդհանուր վերանայումը. առաջարկվել է ընդհանուր քվոտաների ծավալի աննախադեպ 100 տոկոսանոց աճ և քվոտաների վերաբաշխում` համաշխարհային տնտեսության մեջ ԱՄՀ անդամ պետությունների կշիռներն ավելի ճշգրիտ արտահայտելու համար: Քվոտաների փոփոխությունն առաջին հերթին ազդում է տվյալ պետության պարտավորությունների, քվեարկելու իրավունքի և փոխառությունների ծավալի վրա: Այդ կապակցությամբ ԱՄՀ կառավարիչների խորհրդի նույն թիվ 66-2 որոշման 1-ին կետի հիմքով տեղի է ունեցել Հայաստանի Հանրապետության քվոտայի աճ` հիմք ընդունելով Հայաստանի Հանրապետության հարաբերական տեղը համաշխարհային տնտեսությունում: 
Նախքան ԱՄՀ կառավարիչների խորհրդի 2010թ. դեկտեմբերի 15-ի թիվ 66-2 որոշմամբ առաջարկվող փոփոխությունը Հայաստանի Հանրապետության քվոտան կազմում էր 92.0 միլիոն ՀՓԻ (Հատուկ փոխառության իրավունք), որը կազմում է ընդհանուրի 0.04 տոկոսը: Նշված 14-րդ վերանայման արդյունքում, Հայաստանի Հանրապետության քվոտան առաջարկվում է բարձրացնել մինչև 128.8 միլիոն ՀՓԻ, որը կկազմի ընդհանուրի 0.027 տոկոսը: Ըստ սահմանված կարգի, քվոտայի 25 տոկոսը պետք է փոխանցվի ՀՓԻ-ով կամ ՀՓԻ զամբյուղի որևէ տարադրամով (ԱՄՆ դոլար, եվրո և այլն)` ՀՀ կենտրոնական բանկի միջոցներից, իսկ մնացածը` անդամ պետության ազգային արժույթով` մուրհակի տեսքով: Ուստի, Որոշման նախագծի ընդունման դեպքում պետական կամ տեղական ինքնակառավարման մարմինների բյուջեներում ֆինանսական պարտավորություններ չեն առաջանալու:
Հայաստանի Հանրապետությունը միացել է «Միջազգային արժութային հիմնադրամին, Վերակառուցման և զարգացման միջազգային բանկին, Միջազգային ֆինանuական կորպորացիային, Զարգացման միջազգային աuոցիացիային, Կապիտալ ներդրումների բազմակողմանի երաշխիքների գործակալությանը և Կապիտալ ներդրումների վերաբերյալ տարաձայնությունների կարգավորման միջազգային կենտրոնին Հայաuտանի Հանրապետության անդամակցության մաuին» Հայաuտանի Հանրապետության 1992 թվականի ապրիլի 21-ի oրենքի հիման վրա, ընդ որում, նշված օրենքի ընդունման ժամանակ դեռևս ընդունված չեն եղել ներկայումս գործող ՀՀ Սահմանադրությունը (1995թ.), ինչպես նաև «Հայաստանի Հանրապետության միջազգային պայմանագրերի մասին» ՀՀ օրենքը (2007թ): Մինչև այդ փոփոխությունների ուժի մեջ մտնելը Հայաստանի Հանրապետությունում դրանց ուժի մեջ մտնելու համար միջազգային պայմանագրի համար պահանջվող վավերացման կամ հաստատման ներքին ընթացակարգեր չեն պահանջվել, ուստի և չեն նախաձեռնվել` համաձայն խնդրո առարկա ժամանակաշրջանում գործող օրենսդրության: 
Խնդրի կարգավորման նպատակով ՀՀ վարչապետի 2013 թվականի մայիսի 18-ի թիվ 360-Ա որոշման համաձայն ստեղծվել է աշխատանքային խումբ, որը, հաշվի առնելով ՀՀ նախագահի աշխատակազմի կարծիքը, ՀՀ կառավարությանը ներկայացրել է առաջարկություն` Հայաստանի Հանրապետության կողմից իր քվոտայի աճի վերաբերյալ համաձայնությունը Արժույթի միջազգային հիմնադրամին հայտնելու համար ՀՀ կառավարության համապատասխան որոշում ընդունելու վերաբերյալ:»
Միևնույն ժամանակ, 2014 թվականի հունվարից մեկնարկում է քվոտաների 15-րդ վերանայումը, ուստի նպատակահարմար է 14-րդ վերանայման վերաբերյալ ներպետական ընթացակարգերն ավարտել մինչև այդ ժամկետը: 
Առաջարկվող լուծումները 
ՀՀ վարչապետի 2013 թվականի մայիսի 18-ի թիվ 360-Ա որոշմամբ ստեղծված աշխատանքային խմբի գործունեության արդյունքում ձևավորված միասնական դիքորոշման համաձայն և ներպետական ընթացակարգերի իրականացման անհրաժեշտության տեսանկյունից` նպատակահարմար է ընդունել համապատասխան իրավական ակտ, որի հիմքով ՀՀ կառավարությունը կապահովի իր մասնակցությունը` ՀՀ անունից նշված փոփոխություններին իր համաձայնությունը հայտնելու պարտադիր գործընթացում:
Ակնկալվող արդյունքը  

Նախագծի ընդունմամբ կապահովվի ստորագրված պայմանագրի կապակցությամբ ստանձնված պարտավորությունների կատարումը, ինչը բխում է ՀՀ Սահմանադրությունից, «Հայաստանի Հանրապետության միջազգային պայմանագրերի մասին» ՀՀ օրենքի, ինչպես նաև «Միջազգային արժութային հիմնադրամին, Վերակառուցման և զարգացման միջազգային բանկին, Միջազգային ֆինանuական կորպորացիային, Զարգացման միջազգային աuոցիացիային, Կապիտալ ներդրումների բազմակողմանի երաշխիքների գործակալությանը և Կապիտալ ներդրումների վերաբերյալ տարաձայնությունների կարգավորման միջազգային կենտրոնին Հայաuտանի Հանրապետության անդամակցության մաuին» Հայաuտանի Հանրապետության 1992 թվականի ապրիլի 21-ի oրենքի պահանջներից: 
ՏԵՂԵԿԱՆՔ
«Արժույթի միջազգային հիմնադրամի կառավարիչների խորհրդի կողմից ընդունված քվոտաների 14-րդ վերանայման հիմքով Հայաստանի Հանրապետության քվոտայի աճի վերաբերյալ Հայաստանի Հանրապետության անունից համաձայնություն տալու մասին» 

ՀՀ կառավարության որոշման նախագծի ընդունման կապակցությամբ պետական կամ տեղական ինքնակառավարման մարմինների բյուջեներում ծախսերի և եկամուտների ավելացման կամ նվազեցման մասին 

«Արժույթի միջազգային հիմնադրամի կառավարիչների խորհրդի կողմից ընդունված քվոտաների 14-րդ վերանայման հիմքով Հայաստանի Հանրապետության քվոտայի աճի վերաբերյալ Հայաստանի Հանրապետության անունից համաձայնություն տալու մասին» ՀՀ կառավարության որոշման նախագծի ընդունման կապակցությամբ պետական կամ տեղական ինքնակառավարման մարմինների բյուջեում եկամուտների և ծախսերի ավելացում կամ նվազեցում չի նախատեսվում:

ՏԵՂԵԿԱՆՔ
«Արժույթի միջազգային հիմնադրամի կառավարիչների խորհրդի կողմից ընդունված քվոտաների 14-րդ վերանայման հիմքով Հայաստանի Հանրապետության քվոտայի աճի վերաբերյալ Հայաստանի Հանրապետության անունից համաձայնություն տալու մասին»

ՀՀ կառավարության որոշման նախագծի ընդունման կապակցությամբ այլ նորմատիվ իրավական ակտերի ընդունման անհրաժեշտության մասին

«Արժույթի միջազգային հիմնադրամի կառավարիչների խորհրդի կողմից ընդունված քվոտաների 14-րդ վերանայման հիմքով Հայաստանի Հանրապետության քվոտայի աճի վերաբերյալ Հայաստանի Հանրապետության անունից համաձայնություն տալու մասին» ՀՀ կառավարության որոշման նախագծի ընդունման կապակցությամբ այլ նորմատիվ իրավական ակտեր ընդունել անհրաժեշտ չէ: 
